
GIOCONDA BELLI -  IDAZLEA 

«Genero jazarpenari aurre egitea izan zen Joana Eroaren bekatu bakarra» 

Pertsonaia historiko horren gainean, tesi iraultzaile eta feminista idatzi du Bellik 'El pergamino de la seducción' nobelan; egun ere gertatzen den bezala errebelde izateagatik zigortu zutela uste du 

iRUNE BERRO - BILBO Poeta eta idazlea. Eta bizitzaren militantea; borrokalari sutsua. Gioconda Belli (Managua, Nikaragua, 1948) Askapen Nazionalerako Fronte Sandinistako kide izan zen, eta Anastasio Somozaren diktaduraren kontra borrokatu zen 1970ean. 80ko urteetan, berriz, Nikaraguako Gobernuan parte hartu zuen. Politikari eta literaturi emana, idatzi dituen lan guztiek oihartzun handia izan dute. Sari andana irabazi ditu, bere herrian ez ezik handik kanpo ere bai. Azkena Bilbon eman diote; Farolillo de Papel saria jaso zuen herenegun, Euskadiko Liburu Ganbararen eskutik. 

Joana Eroari buruz idatzi duzu El pergamino de la seducción. (Juana la Loca ¿qué oculta su historia?) azken nobelan. Zer dela-eta aukeratu duzu pertsonaia hori? 

Joana Eroaren istorioak betitik emakumeen aurka izan den errepresioarekin du zerikusia, eta ni emakumeek nozitzen duten zapalkuntza salatzen saiatu naiz beti nire literatur lanetan. Joana Eroari buruz idaztea esperimentu bat izan da niretzat. Hasieran Madrilgo komentu batean ikasten duen Lucia neskatilaren pertsonaia asmatu nuen. Nobela laburra egin nahi nuen, baina gero, Luciaren bitartez, Joana Eroaren pertsonaiarekin topo egin nuen nuen, eta hari buruz ikertzea erabaki nuen. Eskolan entzuna nuen Joana Eroaren istorioa; baina ez ninduen erabat konbentzitzen: beti pentsatu dut ustezko eromenaren atzean beste zerbait zegoela. Nik Joana Eroaren egia kontatu dut. Emakume umila eta ahula izan zen, baina, aldi berean, indartsua eta gogorra. Genero jazarpenari aurre egiteko adorea izan zuen. Hori izan zen haren bekatu bakarra. Erotuta zegoen? Ez dut uste. 

Liburua egiteko, ikerketa lan handia egin behar izan duzu. Zer lan egin duzu zehazki? Zer iturri erabili dituzu? 

Internet bidez Joana Eroari buruz dagoen bibliografia zerrendatu, eta Madrilera joan nintzen. Han hainbat zentrotan egon nintzen. Bertsio asko dago, eta nik hainbat liburu irakurri, eta ondorioak atera nituen, nik nahi nuen istorioa nahierara kontatu ahal izateko. 

Poesia idatzi zenuen lehen urteetan. Idatzi zenuen lehen poemarioa, Sobre la grama (1972), iraultzailetzat jo zuten literatur adituek; emakumearen gorputzaz erotismo handiz mintzatzeko erakutsitako ausardia goratu zuten. Baina 1988tik, La mujer habitada (1988) lehen nobela idatzi zenuenetik, ez duzu poesia askorik idatzi. Zergatik? 

Poesia pertsonen barne munduaren taupadak dira, eta nork bere taupadak ditu, bere erritmo eta doinuak. Ateratzen zaidanean idazten dut poesia, ekintza intimoa baita, pertsonala, barru-barrukoa. Poeta batzuek pertsonaiak asmatzen dituzte, eta tokiak, eta gertaerak. Baina nik ezin dezaket hori egin, ez zait era horretako poesiarik ateratzen. Olerkiak idaztean nire barruari begiratzen diot, eta orduan emakume izatearen pozak eta kezkak azaleratzen dira. Eta, jakina, hor iraultzailea naiz, ezin bestela izan; neure burua eta gorputza inolako lotsarik gabe erakusten ditut. 

Eta narratiba egiteko orduan ez? 

Ez. Hor fikziora jotzen dut. Ez diot neure barruari begiratzen, ez horrenbeste behintzat. 

El país bajo mi piel (2001) liburuan, ordea, zuri buruz idatzi zenuen, baita Nikaraguari buruz ere. Iraultza sandinistaren urteetan bete-betean parte hartu zenuen politikan. Nola gogoratzen dituzu urte haiek? 

Irudipena daukat egiten dudana egiten dudala inoiz ez dudala urte haiek baino mementu historiko-politiko ederragorik biziko. Zoragarriak izan ziren. Nire bizitza goitik behera markatu zuten, eta nostalgia handiz gogoratzen ditut. Aukeraren garaia izan zen, ametsena, egia bihur zitekeen utopiarena. Eskua luzatu eta zerua uki genezakeen. Gazteak ginen eta nagusitu ahala errealitate gordinarekin egin genuen talka. Euforiatik tristezia sakonera pasatu ginen, eta nik bederen beste inoiz sentitu ez dudan amorrazioa sentitu nuen. 

Emakume izateagatik beste era batera bizi izan zenuen hori guztia? 

Gauza asko ikasi behar izan nituen aurrera egiteko. Ikasi behar izan nuen, esaterako, gizonen meneko ez izaten, neure burua eta gorputza onartzen eta garairik okerrenetan ere nire ideien alde borrokatzeko indarra ateratzen. 

Ez zarela ezertaz damutzen dio zure olerki baten izenburuak. 

Eta egia da, ez dut ezeren damurik. 

Kalifornian eta Managuan bizi zara orain. Handik nola ikusten duzu mundua? 

Txarto. Bidegabekeria handiak ikusten ditut, konponbide zaila duten arazoak. Baina egungo gazteriak mundua aldatzeko indarra duela iruditzen zait; batik bat, emakume gazteek. Iraultza egiteko gai ikusten ditut. Ilusio horrekin bizi naiz.
